
SUN’IY INTELLEKTLI O‘QUV 
VOSITALARINI YARATUVCHI 

TA’LIM MUHITLARINING 
QIYOSIY TAHLILI

Sadikova Dilshoda Aminjon qizi
Navoiy davlat universiteti, “Matematika” kafedrasi o‘qituvchisi

ORCID: 0009-0009-3465-6909
Annotatsiya: Maqolada sun’iy intellekt yordamida o‘quv vositalarini yaratishga mo‘ljallangan ta’lim muhitlari qiyosiy 
tahlil qilindi. Tadqiqotda o‘nta platformaning pedagogik va texnologik imkoniyatlari o‘rganilib, ularni baholash uchun o‘nta 
mezon ishlab chiqildi. Ushbu mezonlar asosida muhitlar 100 ballik tizimda baholanib, ularning funksional ustunliklari va 
qo‘llanish xususiyatlari aniqlandi hamda ta’lim jarayonidagi amaliy qo‘llanish yo‘nalishlari belgilandi.

Kalit so‘zlar: sun’iy intellekt, ta’lim muhiti, o‘quv vositasi, generativ sun’iy intellekt, adaptiv ta’lim, raqamli ta’lim, AI-tutor, 
differensial ta’lim, interaktiv topshiriq, qiyosiy baholash.
Abstract: The article presents a comparative analysis of educational environments designed for creating AI-based 
learning tools. The pedagogical and technological capabilities of ten platforms were examined, and ten evaluation criteria 
were developed. Using these criteria, the environments were assessed on a 100-point scale to identify strengths, limita-
tions, and directions for application.

Key words: artificial intelligence, educational environment, learning tool, generative artificial intelligence, adaptive 
learning, digital education, AI tutor, differentiated learning, interactive assignment, comparative assessment.
Аннотация: В статье проведён сравнительный анализ современных образовательных сред, предназначенных 
для создания учебных средств с использованием искусственного интеллекта. Исследованы педагогические и тех-
нологические возможности десяти платформ, разработаны десять критериев их оценки. На основе предложенных 
критериев среды оценены по стобалльной системе, определены их функциональные особенности, преимущества 
и направления педагогического применения в образовательном процессе.

Ключевые слова: искусственный интеллект, образовательная среда, средство обучения, генеративный искус-
ственный интеллект, адаптивное обучение, цифровое образование, ИИ-тьютор, дифференцированное обучение, 
интерактивное задание, сравнительная оценка.

KIRISH
Raqamli transformatsiya jarayonlarining jadallashuvi ta’lim tizimida sun’iy intellekt texnologiyalaridan 

foydalanish ko‘lamini kengaytirib, o‘qituvchi va o‘quvchining raqamli ta’lim muhitidagi faoliyatiga yangi talablarni 
yuzaga keltirmoqda. Ayniqsa, generativ sun’iy intellekt texnologiyalarining rivojlanishi dars rejasi, nazorat 
topshiriqlari, o‘quv matnlari, rubrikalar, taqdimotlar, ishchi varaqlar va boshqa didaktik resurslarni avtomatik 
shakllantirish imkonini bermoqda. Shu bilan birga, sun’iy intellekt o‘quvchilarning individual ehtiyojlarini 
aniqlash, materiallarni moslashtirish, o‘quv faoliyatini qo‘llab-quvvatlash hamda ayrim baholash jarayonlarini 
avtomatlashtirish vositasi sifatida ham qo‘llanilmoqda [1; 2].

Sun’iy intellektning mazkur imkoniyatlari ta’limda undan foydalanishning yangi bosqichini shakllantirib, 
umumiy maqsadli generativ tizimlardan tashqari, bevosita pedagogik vazifalarni bajarishga yo‘naltirilgan 
maxsus ta’lim muhitlarining rivojlanishiga olib kelmoqda. Bunday muhitlarda sun’iy intellekt texnologiyasi peda-
gogik kontentni generatsiya qilish, uni o‘quvchi tayyorgarligiga moslashtirish, interaktiv faoliyatni tashkil etish, 
tezkor fikr-mulohaza berish va o‘qituvchining metodik faoliyatini qo‘llab-quvvatlash bilan birlashtiriladi. Natijada, 
o‘quv vositasini yaratish jarayoni faqat texnik kontent ishlab chiqishdan iborat bo‘lmay, pedagogik maqsad, 
mazmun, o‘zaro ta’sir va baholash elementlarini o‘z ichiga oluvchi kompleks jarayonga aylanmoqda [3; 4].

Ta’limga mo‘ljallangan bunday sun’iy intellektli muhitlarning soni va funksional xilma-xilligi ortib borayotgani 
ularni ilmiy asoslangan mezonlar yordamida qiyosiy baholash zaruratini yuzaga keltiradi. Chunki mavjud tadqi
qotlarda sun’iy intellektni o‘qitishga joriy etish, o‘qituvchilarni ushbu texnologiyalardan foydalanishga tayyorlash, 

AI-savodxonlik, individual ta’lim va avtomatlashtirilgan baholash masalalari keng o‘rganilgan bo‘lsa-da, bevo-
sita sun’iy intellektli o‘quv vositalarini yaratuvchi muhitlarni yagona pedagogik-texnologik mezonlar asosida 
qiyoslash masalasi yetarlicha tizimlashtirilmagan. Shu sababli mazkur tadqiqotning maqsadi zamonaviy sun’iy 
intellektli ta’lim muhitlarining o‘quv vositalarini yaratish imkoniyatlarini aniqlash, ular uchun kompleks baholash 
mezonlarini ishlab chiqish va ushbu mezonlar asosida qiyosiy tahlilni amalga oshirishdan iborat.

MAVZUGA OID ADABIYOTLAR SHARHI
Tadqiqot maqsadidan kelib chiqib, dastlab sohaga oid olimlarning ilmiy izlanishlari nazariy jihatdan tahlil 

etildi.
Bu borada, ya’ni, sun’iy intellekt texnologiyalarini pedagogik jarayonga tatbiq etishga bag‘ishlangan tad

qiqotlar Respublikamizda J.M.Qarshiyev [1], A.K.Bazarbayeva [2], N.A.Yuldashev [3]lar tomonidan olib borilgan. 
Xususan, J.M. Qarshiyevning tadqiqotida sun’iy intellekt tizimlari yordamida malaka oshirish ta’limi tinglovchi-
larining kognitiv kompetensiyalarini rivojlantirish masalasi o‘rganilgan. Muallif sun’iy intellektni tinglovchilarning 
bilish faoliyatini faollashtirish, individual ta’lim ehtiyojlarini hisobga olish hamda o‘quv jarayonini takomillashti-
rish vositasi sifatida asoslagan [1].

A.K.Bazarbayevaning dissertatsiyasida oliy ta’lim muassasalari talabalarining bilimini sun’iy intellekt 
asosida baholash metodikasini takomillashtirish masalasi tadqiq etilgan. Unda sun’iy intellekt vositalaridan tala-
balar bilimini diagnostika qilish, nazorat natijalarini tahlil qilish hamda baholash jarayonini takomillashtirishda 
foydalanish imkoniyatlari asoslangan [2].

N.A.Yuldashev tomonidan sun’iy intellektdan foydalanib test topshiriqlarini yaratish metodikasini takomil-
lashtirish masalasi tadqiq qilingan. Mazkur ishda sun’iy intellekt texnologiyalarining test materiallarini shakl
lantirish, savollarni generatsiya qilish va nazorat vositalarini ishlab chiqish jarayonidagi didaktik imkoniyatlariga 
e’tibor qaratilgan. Ushbu yondashuv sun’iy intellektni bevosita o‘quv va baholash vositalarini yaratishda qo‘llash 
imkoniyatini ko‘rsatadi [3].

Shuningdek, MDH davlatlarida sun’iy intellektni ta’lim mazmuniga kiritish va pedagoglarni ushbu texnologi-
yalardan foydalanishga tayyorlashga oid tadqiqotlar K.V.Rozov [4], A.A.Salaxova [5], P.A.Merenkova [6] lar 
tomonidan olib borilgan. 

Jumladan, K.V.Rozovning dissertatsiyasida bo‘lajak informatika o‘qituvchilarini sun’iy intellekt texnologi-
yalaridan foydalanishga tayyorlash metodikasi ishlab chiqilib, mazkur tayyorgarlikning mazmuni, komponentlari 
va pedagogik shartlari belgilangan [4]. Ushbu yondashuv sun’iy intellektning ta’limdagi samaradorligi nafaqat 
dasturiy vositalarning imkoniyatlariga, balki o‘qituvchining ulardan pedagogik maqsadga muvofiq foydalanish 
kompetensiyasiga ham bog‘liqligini ko‘rsatadi.

A.A.Salaxovaning tadqiqotida umumiy o‘rta ta’lim informatika kursida sun’iy intellekt va ma’lumotlarni 
tahlil qilish asoslarini o‘qitish metodikasi ishlab chiqilgan. Muallif sun’iy intellektni o‘rganishni dasturlash, Data 
Science va loyiha faoliyati bilan integratsiyalash asosida tashkil etib, o‘quvchilarning sun’iy intellektga oid 
raqamli kompetensiyalarini shakllantirishga yo‘naltirilgan faoliyatli modelni taklif etgan [5]. Bu esa sun’iy intel-
lektni bir vaqtning o‘zida ham ta’lim vositasi, ham o‘rganish obyekti sifatida qarash mumkinligini ko‘rsatadi.

P.A.Merenkovaning dissertatsiyasida umumiy o‘rta ta’lim maktablarida sun’iy intellekt tizimlarini variativ 
o‘qitish masalasi tadqiq etilgan. Unda o‘quvchilarning tayyorgarlik darajasi, mazmunning murakkabligi va o‘quv 
topshiriqlarining turlicha variantlarini hisobga oluvchi metodik model ishlab chiqilgan. Mazkur ish sun’iy intel-
lektni maktab informatikasi mazmuniga bosqichma-bosqich va differensial yondashuv asosida kiritish zarur
ligini ko‘rsatadi [6].

Bu kabi metodik yondashuvlar xorijiy tadqiqotlarda oliy ta’lim sharoitida yanada kengroq ko‘rib chiqilgan. 
Xususan, B.Allenning doktorlik dissertatsiyasida oliy ta’limda sun’iy intellektni o‘qitishning metodik modeli 
ishlab chiqilib, o‘quvchilarning matematik tayyorgarligi, texnik ko‘nikmalari, o‘ziga ishonchi va metakognitiv 
faoliyati bilan bog‘liq to‘siqlar aniqlangan [7]. Tadqiqotda ishlab chiqilgan MetaLearning resursi sun’iy intellekt va 
mashinali o‘qitishni o‘rgatishda maxsus o‘quv resurslarini pedagogik yondashuv bilan integratsiyalash zarur
ligini ko‘rsatadi.

J.Manczkaning tadqiqotida umumiy o‘rta ta’lim o‘qituvchilarining generativ sun’iy intellekt vositalaridan 
foydalanish tajribasi o‘rganilib, mazkur texnologiyalar o‘quv materiallarini tayyorlash va pedagogik kommunikat-
siyani qo‘llab-quvvatlash imkoniyatiga ega ekanligi, shu bilan birga, natijalarning aniqligi, akademik halollik va 
o‘qituvchilarning maxsus tayyorgarligi bilan bog‘liq muammolar mavjudligi aniqlangan [8].

Yuqorida qayd etilgan mahalliy, MDH va xorijiy tadqiqotlarni nazariy jihatdan tahlil etish natijasida sun’iy 
intellektdan ta’limda foydalanishning bir necha asosiy yo‘nalishlari - o‘quv kontentini yaratish, shaxsiylashtirish 
va differensiallashtirish, interaktiv ta’limni tashkil etish, avtomatik baholash va feedback, o‘qituvchi faoliyatini 
qo‘llab-quvvatlash hamda individual AI-tutorlik ajratib olindi. Mazkur funksional yo‘nalishlar tadqiqot obyektlarini 
tanlash uchun asos qilib olindi.

Aynan shu funksiyalarni bir yoki bir necha ko‘rinishda amalga oshiruvchi zamonaviy ta’lim muhitlarini 
o‘rganish natijasida tadqiqot uchun MagicSchool AI, SchoolAI, Curipod, Eduaide.AI, Diffit, Brisk Teaching, 
Kahoot! AI, Khanmigo, Education Copilot va Canva for Education platformalari tanlab olindi [9-17]. Shunday qilib, 
ushbu muhitlarni tanlash tadqiqotlarda aniqlangan pedagogik funksiyalarni zamonaviy generativ sun’iy intellekt 
texnologiyalari yordamida amalga oshirish imkoniyatlariga asoslandi.

TADQIQOT METODOLOGIYASI
Adabiyotlar tahlili natijasida aniqlangan ilmiy va amaliy yo‘nalishlardan kelib chiqib, tadqiqotda qiyosiy 

tahlil, funksional tahlil, kontent tahlili va ekspert-analitik baholash metodlaridan foydalanildi. Qiyosiy tahlil 
platformalarning umumiy va farqli xususiyatlarini aniqlashga, funksional tahlil muayyan pedagogik vazifalarni 
bajarish imkoniyatlarini baholashga, kontent tahlili esa ularning ochiq funksional tavsiflari va rasmiy hujjatlarini 
tizimlashtirishga xizmat qildi.

Tadqiqot obyekti sifatida adabiyotlar tahlilining yakunida ajratib olingan o‘nta sun’iy intellektli ta’lim muhiti 
qabul qilindi. Ularning imkoniyatlari platformalarning rasmiy axborot resurslari, yordam markazlari va funk-
sional tavsiflari asosida o‘rganildi. Masalan, Kahoot! AI mavzu, PDF, veb-sahifa va taqdimotlardan interaktiv 
topshiriqlar yaratishi [15], Canva for Education esa AI yordamida dars rejasi, test, worksheet, taqdimot va vizual 
o‘quv materiallarini shakllantirishi mumkin [17]. Ushbu yondashuv asosida platformalarning asosiy imkoniyatlari 
keltiramiz (1-jadvalga qarang).

1-jadval: Sun’iy intellektli ta’lim muhitlari va ularning asosiy imkoniyatlari
№ Ta’lim muhiti Asosiy imkoniyatlari

1 MagicSchool AI Dars rejasi, test, topshiriq, rubrika va individual o‘quv materiallarini yaratish hamda 
moslashtirish.

2 SchoolAI Individual AI-o‘quv muhitini yaratish, AI-tutor bilan muloqot va o‘quvchi faoliyatini kuzatish.
3 Curipod Interaktiv dars, slayd, test, so‘rovnoma va AI asosidagi tezkor feedback yaratish.

4 Eduaide.AI Dars ishlanmasi, topshiriq, rubrika, grafik organayzer va baholash materiallarini 
generatsiya qilish.

5 Diffit Matn va topshiriqlarni o‘quvchilarning bilim hamda o‘qish darajasiga moslashtirish.
6 Brisk Teaching Hujjat, sayt, video va PDF asosida dars, test, taqdimot, rubrika va feedback yaratish.

7 Kahoot! AI Mavzu, PDF, URL va slaydlar asosida interaktiv test va gamifikatsiyalangan topshiriqlar 
yaratish.

8 Khanmigo AI-tutorlik, o‘quvchini savollar orqali yo‘naltirish va o‘qituvchi uchun metodik materiallar 
yaratish.

9 Education Copilot Dars rejasi, worksheet, topshiriq va pedagogik materiallarni avtomatik tayyorlash.

10 Canva for Education AI yordamida test, worksheet, taqdimot, infografika, rasm va multimedia o‘quv vositalarini 
yaratish.

Mazkur 1-jadvaldan ko‘rinadiki, tanlangan muhitlarning barchasida sun’iy intellektdan foydalanilgan 
bo‘lsa-da, ularning pedagogik vazifalari bir xil emas. Ayrim platformalar kontent generatsiyasiga, boshqalari 
adaptivlik, interaktivlik, tutorlik yoki vizual vositalarni yaratishga ko‘proq yo‘naltirilgan. Mazkur funksional tafo-
vutlar ularni yagona ko‘rsatkich asosida emas, balki bir nechta pedagogik va texnologik mezonlar majmuasi 
orqali baholashni talab qiladi.

TAHLIL VA NATIJALAR
Ushbu zaruratdan kelib chiqib, platformalarni kompleks qiyoslash uchun o‘nta baholash mezoni ishlab 

chiqildi. Har bir mezon bo‘yicha maksimal 10 ball belgilanib, platformaning umumiy ko‘rsatkichi 100 ballik 
tizimda hisoblandi. Bunda 0-3 ball imkoniyatning mavjud emasligi yoki juda cheklanganligini, 4-6 ball o‘rta 
darajada rivojlanganligini, 7-8 ball yuqori darajada mavjudligini, 9-10 ball esa funksiyaning keng va kompleks 
amalga oshirilganligini ifodalaydi (2-jadvalga qarang).

Baholash modelini shakllantirishda sun’iy intellektli ta’lim tizimlariga xos kontent generatsiyasi, adaptivlik, 
interaktivlik va baholash kabi an’anaviy parametrlar bilan birga, pedagogik boshqariluvchanlik va transformat-
sion qayta foydalanish mezonlari ham kiritildi. Pedagogik boshqariluvchanlik AI tomonidan shakllantirilgan 
mazmunni o‘qituvchining nazorat qilishi, tahrirlashi va pedagogik maqsadga moslashtirishi darajasini bildiradi. 
Transformatsion qayta foydalanish esa birlamchi materialni AI yordamida test, taqdimot, worksheet, topshiriq 
yoki boshqa o‘quv vositalariga aylantirish imkoniyatini ifodalaydi.

2-jadval: Sun’iy intellektli ta’lim muhitlarini baholash mezonlari
№ Mezon Mazmuni Ball
1 Pedagogik kontent generatsiyasi Turli didaktik materiallarni AI orqali yaratish 10
2 Interaktivlik O‘quvchining faol ishtirokini tashkil etish 10
3 Adaptivlik va differensiallashtirish Materialni individual ehtiyojga moslashtirish 10
4 Baholash va AI-feedback Baholash va individual fikr-mulohaza 10
5 Pedagogik boshqariluvchanlik AI natijasini o‘qituvchi tomonidan nazorat qilish 10
6 Multimodallik Matn, rasm, audio, video va slaydlar bilan ishlash 10
7 Integratsiya va eksport Boshqa ta’lim tizimlari bilan integratsiya 10
8 AI-tutor va dialog Individual AI-muloqotini tashkil etish 10
9 Ko‘p tillilik va lokalizatsiya Turli tillarda material yaratish 10
10 Transformatsion qayta foydalanish Bir manbadan turli o‘quv vositalari yaratish 10

Jami 100

Mazkur mezonlar asosida tanlab olingan muhitlarning rasmiy ravishda taqdim etilgan funksional imkoni-
yatlari ekspert-analitik usulda baholandi. Baholash natijalari quyidagi jadvalda keltirilgan (3-jadvalga qarang).

3-jadval: Sun’iy intellektli ta’lim muhitlarining qiyosiy baholanishi

№ Ta’lim muhiti M1 M2 M3 M4 M5 M6 M7 M8 M9 M10 Jami

1 MagicSchool AI 10 8 9 9 10 7 8 9 8 9 87

2 SchoolAI 7 10 10 9 10 6 7 10 7 10 86

3 Curipod 8 10 8 10 9 9 6 6 8 9 83

4 Eduaide.AI 10 6 9 9 10 7 8 3 7 9 78

5 Diffit 8 6 10 7 9 7 8 3 8 9 75

6 Brisk Teaching 10 9 10 10 10 9 10 7 9 9 93

7 Kahoot! AI 8 10 6 8 9 8 8 3 7 8 75

8 Khanmigo 9 8 9 10 9 6 8 10 8 9 86

9 Education Copilot 10 5 8 8 10 8 9 2 8 8 76

10 Canva for Education 8 9 6 5 10 10 10 4 9 7 78

Qiyosiy baholash natijalari muhitlarning pedagogik imkoniyatlari turli yo‘nalishlarda shakllanganini ko‘rsatdi. 
Jumladan, Brisk Teachingda turli manbalarni o‘quv materiallariga transformatsiya qilish, differensiallashtirish, 
feedback yaratish va integratsiyalash funksiyalarining bir muhitda jamlangani yuqori umumiy ko‘rsatkichni 
shakllantirdi. MagicSchool AI esa kontent generatsiyasi, pedagogik boshqaruv va materialni o‘quvchilar xusu-
siyatlariga moslashtirish imkoniyatlari bilan ajralib turadi.

Mazkur universal kontent yaratish imkoniyatlaridan farqli ravishda, SchoolAI va Khanmigo o‘quvchi bilan 
individual AI-muloqotini tashkil etishga ko‘proq yo‘naltirilgan. Shu sababli ular AI-tutorlik va shaxsiylashtirilgan 
pedagogik yordam mezonlarida yuqori ko‘rsatkichlarga ega bo‘ldi. Curipod esa interaktiv faoliyat va tezkor 
AI-feedback imkoniyatlari bilan ajralib, dars davomida o‘quvchilarning faol ishtirokini ta’minlashga yo‘naltirilgan.

Shuningdek, individual muloqotdan farqli ravishda, Diffitning asosiy funksional yo‘nalishi o‘quv material-
larini differensiallashtirish bilan bog‘liq. Kahoot! AI gamifikatsiyalangan test va interaktiv nazorat vositalarini 
yaratishga [15], Canva for Education esa vizual, multimedia, test va worksheetlarni yaratish hamda mavjud 
materiallarni qayta formatlashga ko‘proq yo‘naltirilgan [17]. Demak, platformaning umumiy balli uning barcha 
pedagogik vazifalarda bir xil darajada samarali ekanligini anglatmaydi; muhitni tanlashda aniq o‘quv maqsadi 
va talab etiladigan funksional xususiyat hisobga olinishi kerak.

Shu bilan birga, 3-jadvaldagi ballar eksperimental o‘quv natijalari emas, balki platformalarning ochiq va 
hujjatlashtirilgan imkoniyatlari asosida ishlab chiqilgan mualliflik ekspert-analitik baholash modeli natijalaridir. 
Shu sababli mazkur baholash tizimini keyingi bosqichda pedagoglar ekspertizasi, tajriba-sinov ishlari va statistik 
tekshiruvlar asosida validatsiya qilish tadqiqotning istiqbolli yo‘nalishi sifatida qaraladi.

XULOSA VA TAKLIFLAR
O‘tkazilgan tadqiqot sun’iy intellekt asosidagi zamonaviy ta’lim muhitlari o‘quv vositalarini yaratish bo‘yicha 

umumiy xususiyatlarga ega bo‘lishiga qaramay, ularning pedagogik vazifalari, adaptivlik darajasi, interaktivlik 
imkoniyatlari va o‘qituvchi nazorati jihatidan sezilarli farqlanishini ko‘rsatdi. Bu esa bunday muhitlarni tanlashda 
faqat sun’iy intellekt funksiyasining mavjudligiga emas, balki pedagogik maqsadga muvofiqligiga e’tibor qara
tishni talab qiladi.

Aniqlangan funksional farqlarni tizimli baholash uchun o‘nta pedagogik-texnologik mezondan iborat 100 
ballik mualliflik baholash modeli ishlab chiqildi. Ushbu modelga an’anaviy mezonlar bilan birga pedagogik bosh-
qariluvchanlik va transformatsion qayta foydalanish kabi qo‘shimcha ko‘rsatkichlarning kiritilishi platformalarni 
o‘quv vositalarini yaratish nuqtai nazaridan kengroq qiyoslash imkonini berdi.

Baholash natijalari ayrim ta’lim muhitlari universal pedagogik kontent yaratishga, ayrimlari individual AI-
tutorlikka, boshqalari esa differensiallashtirish, gamifikatsiya yoki multimedia vositalarini yaratishga ko‘proq 
ixtisoslashganligini ko‘rsatdi. Shundan kelib chiqib, ta’lim muhitini tanlashda uning integral ko‘rsatkichi bilan bir 
qatorda aniq pedagogik vazifaga mos mezon bo‘yicha natijalarini ham hisobga olish maqsadga muvofiq.

Kelgusida ishlab chiqilgan baholash mezonlarini pedagogik tajriba-sinov, ekspert baholash va statistik 
validatsiya asosida tekshirish, shuningdek, o‘zbek tilida o‘quv materiallarini generatsiya qilish sifati, milliy ta’lim 
standartlariga moslik va mahalliy LMS tizimlari bilan integratsiyani alohida mezonlar sifatida chuqur o‘rganish 
maqsadga muvofiq hisoblanadi.

